
Əмелде көринип турғанындай, кең жийиликлер полосасында заманагөй 
радимониторинг комплекслери менен Wi-Fi тармағы сигналларын исенимли бақлаў 
тек ғана энергетикалық белгилери бойынша ҳəм де жақын аймақлар ушын 400 
МГц/с тан кем болмаған тезликте бир неше онлаған МГц кеңликтеги полосалардың 
параллель анализи есабынан əмелге асырылыўы мүмкин. Анықланыўынша, узақ 
аймақларда жайласқан кириў ноқаты қабыллаў сигналлары дəрежеси шаўқым 
дəрежесинен төменирек. 

Екиншиден, əмелде ҳəр бир объектте яки оның жақын əтирапында жеке Wi-Fi 
тармақлары ямаса улыўма пайдаланыўдағы Wi-Fi тармақлары қурылған. Бундай 
тармақлар арасында хызмет көрсетиўши Wi-Fi тармағы каналлары орталығында 
рухсат етилмеген информацияларды узатыўды эффектив маскировкалаў 
мүмкиншилигин бериў ушын жеке яки қоңсы тармақлардың клиентлерин жасырын 
информация алыўшы клиентлерден парқлаў жүдə қыйын. 

Үшиншиден, үлкен қалалардағы улыўма пайдаланыўдағы Wi-Fi тармағы 
белгили дəрежеде қамраў зонасына ийе. Бул информацияларды узатыў ушын 
тармаққа қəлеген жайласыў орнынан жалғаныў имканиятын кепиллеў ушын зəрүр. 
Бул бир қатар объектлерден информацияларды қабыллаўда мобил пунктти 
қолланыў зəрүрлигин алып таслайды. Сол себепли, информация рухсат етилмеген 
қурылма тəрепинен улыўма пайдаланыўдағы кириў ноқаты арқалы, кейин Интернет 
тармағы арқалы қəлеген жайласыў орнына узатылыўы мүмкин. 

Төртиншиден, Wi-Fi тармағы каналлары усынып атырған ресурслар реал ўақыт 
масштабында даўыс, текст ҳəм видео мағлыўматларын узатыў имканиятын 
жаратады. Бул факт қурылмалардың алдына информацияларды қолға киритиўдиң 
кең имканиятларын ашып береди. Демек, компьютер яки локал тармақтан тек ғана 
даўыс информациялары емес, жəнеде видео мағлыўматлары алыныўы мүмкин 
[Stewart: 189]. 

Wi-Fi технологиясы информацияларға сымсыз кириўди шөлкемлестириў ушын 
жүдə қолай ҳəм универсал есапланады. Бирақ, ол өз гезегинде объекттиң 
информация қəўипсизлигине сезилерли қəўиплерди тасыўы мүмкин.  

Педагогикалық процессте инновация дегенде оқыў-тəрбия мақсетлери, 
мазмуны, методлары ҳəм формаларына, оқыўшы ҳəм оқытыўшының бирге ислесиў 
искерлигин шөлкемлестириў усылларына өзгерис, жаңалық киритиў түсиниледи. 
Бундай жаңалықлар киритиў зəрүрлиги жəмийетимизде, турмысымызда, соның 
менен бирге билимлендириў тараўында болып атырған өзгерислер, бул тараўды 
модернизациялаўға қаратылған реформалар менен анықланады. Педагогикалық 
инновациялар дəстүрий усыллардан өзиниӊ жаӊалығы, жоқары нəтийжелилиги, 
оптимал ҳəм дөретиўшилик пенен қолланыў мүмкинлиги менен парық қылады. 
Бундай инновациялардан бири болып электрон оқыў қураллары табылады. 

Информациялық-коммуникациялық технологиялар турмысымыздың ҳəр түрли 
тараўларына тез пəт пенен кирип келип, монотон, бир түрдеги, көп ўақыт талап 

ететуғын жумысларды автоматластырды, ал инсанның бос ўақтын илимий-
дөретиўшилик жумысларына жумсаўға имканият жаратты. Билимлендириў 
системасына да ИКТ үлкен тəсир көрсетти, заманагөй, көргизбели, жоқары нəтийже 
беретуғын тəлим ресурсларын ислеп шығыўға  ҳəм тəлим алыўшылардың 
аудиториясын (имканиятларын) кеңейтиўге, сарыпланатуғын қəрежетлерди азайтыў 
менен бирге сапасын көтериўге жəрдем берди. 

Ал, əпиўайы оқыўлықтан электрон тəлим ресурслары қандай парық қылады? 
Электрон оқыўлықлардың абзаллығы, бириншиден, олардың мобиллигинде, бундай 
оқыўлықларды жаңалаў тез ҳəм аңсат əмелге асырылады, оның ушын айтарлықтай 
қəрежет сарыпланбайды. Бундай оқыў қуралларын қəлеген жерде турып излеп 
табыўға ҳəм пайдаланыўға болады. Екиншиден, бундай оқыўлықлар менен кең 
аудиторияны тəмийинлеў аңсат, оларды компьютер дисклери, флешкалар яки 
тармақлар арқалы тарқатыў машқала туўдырмайды[1].Үшиншиден, бундай 
оқыўлықлар жəмийетимиздиң илимий-техникалық раўажланыў басқышына, 
заманымызға, жаслар талабына сай, қабыллаўға қолайлы, турмысымыздан алынған 
əмелий мəселелерге, тəбийий объектлер ҳəм ҳəдийселердиң графикалық ҳəм 
динамикалық көринислери, моделлерине бай болып, реал турмысымызды максимал 
түрде жақын үйрениў имканиятын береди.  

Электрон оқытыўда  орайға оқыўшының өзи қойылады, оның өзи оқыў 
траекториясын, ўақтын режелестиреди ҳəм өз бетинше əмелге асырады. Электрон 
оқыўлықлар пүтин бир система болып, тийкарынан төмендеги модуллерден турады: 
үйретиўши – əдетте гипертекстли лекция материаллары, графика, видео 
форматындағы оқыў материалы; беккемлеўши - ҳəр қыйлы дəрежедеги 
(индивидуал) шынығыўлар ҳəм бақлаўшы – əдетте тест формасында.   

Оқыўшы ҳəм компьютер коммуникациясы, яғный байланысы, қарым қатнасы, 
өз-ара сəўбетлесиўи, ислесиўи оқыў қуралының интерактивлиги арқалы 
тəмийинленеди. Мағлыўмат киритиў яки таңлаў майданшалары формасында 
шөлкемлестирилген бундай компонентлер - программаның сораўлар, тестлер, 
тапсырмалар бөлими - беккемлеў ҳəм баҳалаў (өзин өзи баҳалаў) функциясын 
атқарады. 

Электрон оқыўлықлар BookDesigner, eBook Edit Pro, eBook Maestro, E-book 
Publicant, Exebook WM Publisher, HTML Executable, AutoPlay ҳ.т.б. программалар 
жəрдеминде таяр шаблонлар тийкарында таярланыўы мүмкин.  

Информация қəўипсизлиги пəни бойынша электрон оқыўлықта төмендеги 
оқыў материаллары жайластырылады[2]: информация қəўипсизлиги түсиниги, 
информацияға қəўип түрлери, атап айтқанда информацияны урылаў, яғный сырлы 
информацияны қолға киритиў, хакерлер ҳүжимлери, зыянкес программалар, спам, 
хызметкерлердиң жуўапкерсизлиги, аппаратлық ҳəм программалық 
тəмийинлениўдеги насазлықлар, үскенелердиң  урланыўы, финанслық алдаўшылық, 
банк есабынан ақша урылаў, авторлық хуқуқын бузыў киби ҳəрекетлер киреди. 
Соның менен бирге информацияны қорғаў түсиниги ҳəм оны жеке компьютерде 
ҳəм де компьютер тармақларында тəмийинлеў шаралары. Бунда қəўипсизлик 
шаралары дисклерди физикалық қорғаў, антивирус программаларын орнатыў ҳəм  
жаңалап турыў, компьютерге рухсат етилмеген шахслардың кириўин шеклеп 
қойыў, брандмауэр, пароллерди жасырып қойыў, криптографиялық методлар ҳ.т.б. 
оқыўлықта өз орнын тапқан.  

